
Recordatorio de deberes legais ao Concello de Cambre que a Administración Pública serve 
con obxectividade os intereses xerais e actúa de acordo cos principios de eficacia, xerarquía, 
descentralización, desconcentración e coordinación e debe tramitar con dilixencia os 
asuntos evitando dilacións que prexudiquen ao administrado e suxestión de dar o impulso 
preciso ao expediente da interesada co obxecto de evitar máis atrasos e prexuízos. 

 

 

Santiago de Compostela, 17 de xuño de 2025 

Sra alcaldesa 

Ante esta institución, mediante escrito de queixa, compareceu solicitando a nosa 
intervención dona XXX, con DNI XXX en relación ao retraso dun certificado urbanístico.         

                                      ANTECEDENTES                  

No seu escrito indícanos que: 

“(..) He solicitado hace 5 meses al ayuntamiento de Cambre un certificado 
urbanístico, pero la excusa que me dan es que el arquitecto está de baja y no me lo pueden 
facilitar. Dicho certificado me es imprescindible para realizar unos trámites.” 

A promotora da queixa aporta copia do escrito presentado ante ese concello en 
data 07-05-2024, con número de Rexistro, 202499900002746. 

Admitiuse a trámite e requiriuse informe no que o Concello sinalaba a escaseza 
de persoal como o causante de dito retraso. A maiores indicaba que se tiña reincorporado o 
técnico e que se estaba tramitando a incorporación de máis persoal. 

Con data 17 de abril de 2025, dado o tempo transcorrido, requiriuse 
actualización do asunto ao Concello que respondeu con data 13/06/25 que a certificación 
urbanística estaba “pendente de informe técnico”. 

 

 

Expediente: B.4.Q/14500/24 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

PRIMEIRA. A queixa trae causa do retraso na emisión dun certificado urbanístico que precisa 
a interesada e que ten que ser emitido polo Concello de Cambre. A solicitude presentouse 
en maio de 2024; a queixa nesta institución presentouse cinco meses máis tarde. Trece 
meses despois aínda non se achegou a documentación requirida nin se da unha data 
aproximada.  

Unha certificación urbanística é un Informe Técnico Certificado no que se concretan os 
parámetros urbanísticos que son aplicables a unha determinada parcela. Segundo os casos 
informarase sobre o plan de aplicación, alturas, ocupación, edificabilidade, catalogación e 
usos permitidos. Segundo figura na propia web municipal dese Concello o prazo de 
resolución é de tres meses. 

SEGUNDA. Resulta comprensible que a Administración garde a orde regulamentaria na 
resolución dos expedientes e que se precise rigor na emisión dos informes técnicos. É tamén 
compresnsible a limitación de recursos pero dita limitación non é responsabilidade das 
persoas que precisan os servizos ou as autorizacións da Administración para a súa vida ou a 
súa actividade e non pode descansar sobre a cidadanía o déficit de persoal da 
Administración.  

  O artigo 103.1 da Constitución alude aos principios de eficacia, xerarquía, descentralización, 
desconcentración e coordinación, dispoñendo que a Administración Pública debe actuar 
dacordo cos devanditos principios. Os principios de xerarquía, descentralización, 
desconcentración e coordinación adquiren o seu verdadeiro sentido  contribuíndo a alcanzar 
unha actuación administrativa eficaz. Podería dicirse que o principio de eficacia é o 
obxectivo para alcanzar, sendo os principios de xerarquía, descentralización, 
desconcentración e coordinación medios a través dos cales poderá conseguirse devandito 
obxectivo. 

O propio Tribunal Supremo, na sentenza de 17 de abril de 2017, sinalaba que “(..) éralle 
esixible á Administración unha conduta o suficientemente dilixente como para evitar 
definitivamente as posibles disfuncións derivadas da súa actuación, por así esixilo o principio 
de boa administración que non se detén na mera observancia estrita de procedemento e 
trámites, senón que máis aló reclama a plena efectividade de garantías e dereitos 
recoñecidos legal e constitucionalmente ao contribuínte (..)”. 

CONCLUSIÓN 

Por todo o anterior, considérase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a esa Administración o seguinte 
recordatorio de deberes legais: 

A Administración Pública serve con obxectividade os intereses xerais e actúa de acordo cos 
principios de eficacia, xerarquía, descentralización, desconcentración e coordinación, con 
sometemento pleno á lei e ao dereito e debe tramitar con dilixencia os asuntos evitando 
dilacións que prexudiquen ao administrado 

E a seguinte suxestión: 

Á vista das consideracións anteriores, dar o impulso preciso ao expediente da interesada 
co obxecto de evitar máis atrasos e prexuízos á interesada dado que xa non se poden 
cumprir os prazos regulamentarios 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de 
Galicia, dará conta do número e tipos de queixa presentadas; daquelas que foron rexeitadas 
e as súas causas, así como das que foron obxecto de investigación e o seu resultado, con 
especificación das suxestións ou recomendacións admitidas pola administración pública 
galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 

